
BWANA CARSON, NAIBU WAZIRI: Habari za mchana, kila mtu katika msongamano
huu wa wasikilizaji. Kwanza kabisa ninataka kumshukuru Dk. Kimenyi kwa
utambulisho wake wa ukunjufu na pia Taasisi ya Brookings kwa kukubali kuwa
mwenyeji wa hafla hii leo.

Lingekuwa kosa kwangu kutowatambua watu watatu ambao wako hapa nasi
mchana huu, akiwemo Balozi kutoka Jamhuri ya Kidemokrasia ya Kongo, Balozi
Mitifu, Balozi kutoka Rwanda, Balozi Kimonyo na pia Balozi kutoka nchi mpya
kabisa barani Afrika, lakini pia duniani, Balozi kutoka Sudan Kusini.

Ninajua kuna watu kadhaa mashuhuri ambao wako katika mkusanyiko huu pamoja
nasi leo mchana. Tafadhali niwie radhi kwa kutokutambua kwa jina. Lakini
ninakukaribisha kwa ukunjufu kuwepo kwako hapa mchana huu.

Taasisi ya Brookings kwa muda mrefu sana imekuwa kitovu cha ubora katika
masuala ya sera za umma na sera za mambo ya nje. Na programu yake ya Ari ya
Maendeleo ya Kiafrika(African Growth Initiative), ikitumia maarifa ya wasomi wa
kiafrika na kimarekani - sasa inatoa mchango mkubwa sana kwa ufahamu wetu wa
baadhi ya matatizoya kiuchumi na kijamii yaliyo changamoto kubwa sana barani
Afrika.

Jamhuri ya Kidemokrasia ya Kongo au DRC kama inavyojulikana kwa kawaida, ni
mojawapo ya nchi zile ambazo zinastahili utafiti na uangalifu mwingi zaidi, na
vilevile nafasi ya juu zaidi katika orodha yetu ya kipaumbele kwenye sera za mambo
ya nje.

Tangu ipate uhuru mnamo Juni 30, 1960, DRC kwa kiasi kikubwa imekuwa kielelezo
cha matatizo mengi ambayo yamelikumba bara la Afrika katika muda wa miongo
mitano iliyopita - mapinduzi ya kijeshi, rushwa iliyokithiri, upungufu wa maendeleo,
kusambaa kwa maradhi, hali ya kupanda sana kwa gharama za maisha, madini ya
mizozo, na utawala mbaya. Baada ya miaka mingi ya kuangalia na kujaribu
kukabiliana na mlolongo wa mitafaruku inayotokea kila mara huko DRC, watu wengi
wamepuuza au kuitoa thamani na kuiona kama nchi isiyo na matumaini. Hilo
litakuwa kosa kubwa kwa watu wa Kongo, kwa nchi zile ambazo ziko Afrika ya Kati
ambazo ni majirani na zinapakana nayo, na kwa jumuiya ya ulimwengu, ambayo
inatambua kwamba tuna wajibu wa kuhamasisha uthabiti na maendeleo ya kijamii
kote dunaini, na kwamba hali ya ukosefu wa uthabiti nchini DRC si jambo ambalo
halina gharama kwa Marekani.



Kuwepo kwenu hapa leo kunaashiria maslahi yenu na wasi wasi wenu katika kupata
masuluhisho ya kudumu kwa hali ya ukosefu wa uthabiti, ghasia za kijamii, na
uwezekano wa kiuchumi usiofanikishwa, mambo ambayo yameikumba DRC kwa
miaka mingi mno. Nadhani kuna kundi kubwa la wafuasi miongoni mwa
Wamarekani, Waafrika na jumuiya ya kimataifa kwa jumla ambalo linataka DRC
ifikie uwezo wake wa kweli. Na ninamini kuwa Utawala huu unaungwa mkono
vilevile Bungeni ili kuyainua masuala yanayoiathiri DRC kwa kiwango kipya cha
umuhimu.

Leo, ningependa kujadili kwa nini ninadhani dunia inapaswa kuongeza maradufu
juhudi zake kumaliza hali ya ukosefu wa uthabiti nchini DRC. Pia ningependa
kubainisha baadhi ya mawazo mnayoweza kufikiria kwa minajili ya kusonga mbele.

Kwanza, asili kidogo. DRC inapaswa kuwa mojawapo ya nchi barani Afrika zenye
uchumi na siasa bora. Ni taifa la pili kwa ukubwa barani Afrika chini ya jangwa la
Sahara, na ni nchi ya tatu yenye idadi kubwa ya watu baada ya Nigeria na Ethiopia.
DRC ni mojawapo ya nchi zenye ardhi yenye rutuba nyingi barani Afrika na ina
uwezekano ulio mkubwa sana wa umeme wa nguvu za maji. Nchi hiyo pia ina
rasimali nyingi za thamani barani Afrika na ardhi inayotakiwa. Kwa kweli, kama
ulileta simu yako ya mkononi chumbani humu leo, pengine una baadhi ya DRC
kwenye mfuko wako au katika mkoba wako katika muundo wa madini ya coltan.

Lakini kama nyote mnavyofahamu, DRC si mojawapo ya nchi zenye siasa na uchumi
bora barani Afrika. Ulinzi wa amani wa Umoja Mataifa umekuwepo huko tangu nchi
hiyo ipate uhuru mwaka 1960, inachukua nafasi ya tano ya viwango vya juu vya vifo
vya watoto hapa duniani, ni ya kumi na saba katika kiwango cha vifo vya
wajawazito, na ina chini ya maili 2,000 za barabara zinazopitika. DRC ina umaskini,
nakisi katika miundo mbinu na maendeleo mengine yaliyomo miongoni mwa
mabaya sana hapa duniani. Kongo ni ya mwisho - iko katika nafasi ya 187 - katika
orodha ya maendeleo ya kibinadamu kwenye Programu ya Maendeleo ya Umoja wa
Mataifa. Badala ya amani na neema, Wakongo wamekumbwa na miongo ya utawala
mbaya, rushwa, uongozi mbaya, na kutokea kwa mizozo ya kijamii ya mara kwa
mara. Matatizo hayo, kama kuingia ndani kwa majeshi ya kigeni, makundi ya waasi,
ghasia za kikabila, na usafirishaji haramu wa silaha, na uchimbaji haramu wa
madini, yamesababisha athari za kutisha kwa DRC na watu wake.

Jumuiya ya kimataifa imewekeza kiwango kikubwa cha fedha nchini DRC katika
kipindi cha miaka mingi huku mara nyingine kukiwa na matokeo hafifu. Kwa nini
tuendelee kufanya hivyo wakati ambapo kuna changamoto nyingine zilizo shindani
na nzito kwingineko?

Kwanza, hakuna mzozo mwingine au kitendo kingine cha ghasia tangu Vita vya Pili
vya Dunia ambacho kimekaribia kupoteza maisha ya wengi sana. Rwanda, Somalia,
vita vya wenyewe kwa wenyewe nchini Sudan, na mzozo wa Darfur yote imetawala
uangalifu wetu. Watu 800,000 waliuawa nchini Rwanda katika majira ya joto ya
mwaka 1994, zaidi ya watu milioni moja nchini Somalia katika mzozo wa miongo



miwili, 300,000 huko Darfur, na watu milioni mbili waliuawa katika mzozo kati ya
Sudan Kaskazini na Kusini kabla ya kupatikana kwa mkataba wa amani wa Naivasha
ambao ulitiwa saini Januari mwaka 2005. Hata hivyo, huko DRC, mzozo na matokeo
ya maradhi yameua zaidi ya watu milioni tano tangu mwaka 1998. Wacha niseme
hivyo tena. Tangu 1998, zaidi ya watu milioni tano wamefariki huko DRC ikiwa ni
matokeo ya ghasia.

Nadhani kwamba jumuiya ya kimataifa ina wajibu wa kiuadilifu kuchukua hatua
muafaka huko DRC ili kuvunja mzunguko wa vifo na maafa na kushughulikia
matokeo mengine ya ghasia hizi - ubakaji holela na ghasia za ngono dhidi ya
wanawake na watoto, takriban watu milioni mbili waliokoseshwa makazi ndani ya
nchi, na karibu Wakongo 450,000 ambao wamelazimika kukimbilia nchi jirani, na
ukosefu wa usalama na ustawi wa maisha kwa karibu nchi nzima.

Pili, hali sugu ya ukosefu wa uthabiti huko DRC ina madhara kwa maslahi ya kitaifa
ya Marekani na maslahi ya nchi tisa nyingine ambazo zinapakana na DRC. Maslahi
hayo yanaanzia kwenye juhudi za kimataifa kulivunja kundi la Lord's Resistance
Army, hadi mabadiliko ya hali ya hewa na ulinzi wa mojawapo ya mifumo muhimu
ya kiekolojia hapa duniani, hadi kuendeleza usalama wa nishati ulimwenguni, na
hadi faida za kiuchumi zinazotokana na mipaka iliyo wazi na salama. Kama DRC
ingekuwa thabiti zaidi na ingekuwa na uchumi ambao ungewanufaisha Wakongo
wote, ingekuwa muuzaji mkubwa nje ya nchi wa maliasili, mazao ya kilimo, na
utafiti wa kisayansi ambao ungevutia uwekezaji mkubwa wa Marekani na nchi
nyingine za kigeni. DRC ni ya pili kwa ukubwa na misitu ya maji ya mvua hapa
duniani, na lazima iwe mshirika muhimu katika juhudi zozote za dunia za
kupambana na mabadiliko ya hali ya hewa na kuhifadhi na kulinda mfumo wetu wa
mazingira.

Tatu, kuna sababu nzuri za hazina na kifedha za kuongeza maradufu juhudi za
kimataifa huko DRC. Marekani, na vilevile washirika wetu wengi wengine wa
kimataifa, ina vipaumbele kadhaa shindani vya kimataifa ambavyo vinalilia fedha za
walipa kodi wa Marekani. Mtafaruku wa nchini Mali ni dai la hivi karibuni tu kwa
rasilimali hizo, matumizi yake ambayo mara nyingine yanahitaji mabadiliko yaliyo
magumu sana miongoni mwa hoja nyingine muhimu. Mnamo mwaka wetu wa fedha
uliopita, Marekani ilitoa dola milioni 410 katika tathmini ya michango kwa ujumbe
wa kulinda amani wa Umoja Mataifa nchini DRC - MONUSCO - na tumetoa zaidi ya
bilioni 3 kwa MONUSCO tangu mwaka 2000. Pia tumetoa karibu dola milioni 115
katika mwaka wetu wa kifedha uliopita kwa juhudi za kibinadamu nchini DRC. Hayo
ni matumizi muhimu ambayo lazima yaendelee katika kipindi cha muda mfupi,
lakini huu si mkakati ambao unaweza kudumishwa bila kikomo. Tunahitaji kuanza
sasa kuhakikisha kwamba uwekezaji huo unashughulikia sababu za mzozo na
kufungua njia kwa kupatikana kwa suluhisho la kudumu kwa mfululizo wa matatizo
ambayo yanaikabili nchi hiyo.

Na mwisho, na lililo rahisi, dunia haiwezi kumudu kushindwa kuleta uthabiti nchini
DRC. Kama sisi tuna nia ya dhati katika matumaini yetu kwamba nchi za Kiafrika



zitaendelea kupata mafanikio katika ukuaji mkubwa wa kiuchumi na maendeleo na
katika kupata jukumu kuu katika jumuiya ya kimataifa, basi DRC italazimika kuwa
ishara muhimu katika kutimiza ari hizo za kote barani na kimataifa. Vinginevyo,
itaendelea kufyonza rasilimali adimu, badala ya kufikia uwezekano wake wa
kuchangia usalama wa ulimwengu na neema ya kiuchumi kwa watu wake na eneo
hilo.

Mimi kiasili si mtu wa kufikiria mambo mabaya, lakini vilevile si mtu mwenye ndoto
za mambo mazuri pia. DRC ina changamoto kubwa sana - wengine hata huenda
wakasema baadhi yao ni zenye nguvu nyingi, lakini kuna baadhi ya sababu za
kimsingi kuwa na matumaini kuhusu hali ya baadaye ya DRC. Wanajeshi na polisi
zaidi wa DRC wanalipwa mara kwa mara na zaidi kupitia benki zinazohamishika.
Uchumi wake unaanza pole pole kuonyesha uthabiti. Wakati wa ziara ya Waziri
Mkuu Matata mjini Washington wiki iliyopita, sote tulitiwa moyo kujifunza kuhusu
mageuzi anayoyafanya kuongeza uthabiti wa uchumi mkubwa wa DRC na
kuimarisha usimamizi na uwazi. Mfumuko wa bei umepunguka, pato la ndani (GDP)
nchini DRC liko juu, na hakuna anayeiona nchi ikirejea kwenye enzi ya Mobutu ya
mfumuko wa bei wa asilimia 1,000 kwa wiki na noti ya bilioni moja ya Zaire ambayo
ilikuwa hulka ya uchumi wa DRC ulioteketea chini ya miongo miwili iliyopita.

Ingawa kusuluhisha hali ya ukosefu wa uthabiti na changamoto nyingine nchini
DRC, hakujawa kipaumbele cha juu cha kimataifa kama zilivyo Somalia, Sudan, au
Cote d'Ivoire mnamo miaka minne iliyopita, hatujakaa tukiwa tumefunga mikono
yetu, huku tukipuuza changamoto ngumu za Kongo. Badala yake, tumekuwa
tukifanya kazi kwa karibu na wengine katika jumuiya ya kimataifa ili kusuluhisha
vyanzo vya kimsingi vya ukosefu wa uthabiti nchini DRC, pamoja na kusaidia
kupunguza ukali wa mtafaruku wa hivi karibuni huko mashariki mwa Kongo.
Tunatambua mwelekeo wa kina ni muhimu kabisa, na tumesonga mbele kwa njia ya
kushughulikia sambamba changamoto za usalama, kisiasa, kibinadamu, na
maendeleo. Wacha nirudie kwa ufupi yale tuliyoyafanya hivi karibuni.

Tumeweza kupunguza ghasia za ngono na zile za kijinsia na kupambana na ukosefu
wa adhabu vipaumbele vya juu. Mwaka 2009, Waziri wa zamani wa Mambo ya Nje
Hillary Clinton alizuru DRC katika ziara yake ya kwanza kabisa barani Afrika.
Alikutana na Rais Kabila na pia alizuru Goma kutoa maoni yake kuhusu matibabu na
kuzuia ghasia za ngono dhidi ya wanawake na alitoa agizo la kuwepo na uwajibikaji
zaidi kwa watenda maovu. Tumetetea kwa viwango vya juu kabisa kukamatwa na
kushtakiwa kwa maafisa watano wa jeshi la Kongo - linaloitwa FARDC watano -
wanaoshutumiwa kwa ghasia za ngono za miaka 2008 na 2009. Afisa wa ngazi ya
juu sana kati ya hao watano hivi sasa anashtakiwa, na maafisa wengine wa FADRC
wanaoshutumiwa kwa ukatili uliofuatia wamepatikana na hatia na kufungwa jela.

Tunatoa mafunzo kwa wanajeshi wa Kongo wa mstari wa mbele kuhusu ghasia
zinazohusiana na jinsia, sheria za haki za binadamu, na masuala mengine yenye
azma ya kuboresha maingiliano ya kiraia na kijeshi, na tumeisihi FARDC
kukamilisha mchakato wa kuwaondoa wanajeshi watoto kutoka kwenye safu yake



ya askari. Mwaka jana, Serikali ya Kongo ilichukua hatua muhimu kwa kutia saini
mpango wa harakati wa Umoja Mataifa wa kushughulikia suala hilo. Na pamoja na
hayo yote na masuala mengine, Balozi Barrie Walkley ameendelea kufanya kazi ya
marehemu Howard Holpe kuboresha uratibu wetu na Afrika, Ulaya, na washirika
wengine kushughulikia matatizo ya mashariki mwa DRC. Tunajua kwamba mengi,
mengi zaidi yanahitaji kufanyika.

Mwezi Septemba mwaka jana, baada ya uasi wa M23 kuzuka mashariki mwa Kongo,
Waziri wa zamani wa Mambo ya Nje Clinton alikutana na Marais Kabila na Kagame
kuwasihi kushiriki mazungumzo ya kufaa kuleta amani na uthabiti katika eneo hilo.
Katika Baraza la Usalama la Umoja wa Mataifa, tulipendekeza kuorodhesha
makamanda watano wa juu wa M23 na M23 kama kundi kwa ajili ya vikwazo. Wote
sasa wanakumbwa na kuzuiliwa mali zao kote duniani, na watu hao watano pia
wamewekewa marufuku ya kusafiri.

Rais Obama alizunguma na Rais Kagame mwishoni mwa Desemba kusisitiza
kwamba msaada wowote, msaada wowote, kwa M23 hautakuwa na uwiano na
shauku ya Rwanda na kuwepo uthabiti na amani katika eneo hilo. Alishawishi zaidi
pande zote kufikia mkataba wa wazi na wenye hadhi ya kisiasa ambao utajumuisha
kumaliza hali ya ukosefu wa adhabu. Na kulingana na ushahidi uliozidi, na kama
inavyotakiwa kisheria, tulisimamisha Ufadhili wa Kigeni wa Kijeshi kwa Rwanda. Na
tutaendelea kutathmini kwa makini, na pale tutakapoona inafaa kufanya hivyo, basi
tutazuia misaada mingine kwa washirika katika eneo ambao pengine wanatoa
msaada kwa M23 au vinginevyo kudumaza utaratibu wa amani katika eneo hilo.

Kwa kuongezea, Balozi Susan Rice mjini New York, Waziri Mdogo wa Masuala ya
Kisiasa Wendy Sherman, Balozi Barrie Wakley na mimi, na vilevile wajumbe
wengine wenye bidii wa timu yetu ya kidiplomasia mjini Kinshasa, eneo hilo, na
hapa, tumekuwa tukifanya kazi kwa bidii kusaidia kushughulikia vyanzo vya
ukosefu wa uthabiti. Hadi sasa, kusitishwa kwa uhasama kati ya majeshi ya Kongo
na M23 inaonekana kumefanikiwa, na jumuiya ya kimataifa inasaidia kuendeleza
mazungumzo kati ya watendaji hao muhimu.

Lakini M23 kuuteka mji wa Goma mwishoni mwa mwaka jana kumeionyesha dunia
kwamba juhudi za pamoja za DRC, majirani zake, na jumuiya ya kimataifa kwa jumla
hazijatosha kuweka msingi wa suluhisho la kudumu. Kama dunia haitatilia maanani
kupata utaratibu ambao utapelekea kuwepo kwa mpango wa kudumu wa uthabiti
huko DRC, basi, huenda inawezekana kabisa kwamba ule mzunguko wa ghasia na
vitisho vinavyofuatia vitaendelea hadi hapo baadaye. Siamini kuwa tunaweza, au
kwamba tunapaswa, kukubali hali kama ilivyo. Lazima tufanye afadhali.

Dhabhiri, suluhisho la kistaarabu na ambalo litaungwa mkono kimataifa ndiyo njia
pekee ya kusonga mbele. Tuliweza kupata suluhisho kama hilo ili kumaliza mzozo
katika nchi iliyokuwa Yugoslavia kupitia mikataba ya Dayton. Tuliweza kumaliza
vita vya muda mrefu sana vya wenyewe kwa wenyewe barani Afrika, mzozo wa
nchini Sudan, kupitia Mkataba Mpana wa Amani ambao ulipatanishwa na mataifa ya



IGAD na kuungwa mkono na Marekani, Norway, na Uingereza. Vile vile juhudi zenye
hamasa za kimataifa sasa zinahitajika kwa ajili ya DRC. Kwanza kabisa, Serikali ya
DRC na watu wake wana jukumu la kimsingi la kushughulikia changamoto
zinazowakabili. Lakini jumuiya ya kimataifa inapaswa kuchangia juhudi hizo kwa
lengo lenye mtizamo zaidi na mwelekeo mpana.

Ninaamini kuwa mwelekeo huu unahitaji vijenzi vinne vya kimsingi, vyote ambavyo
vinategemeana na vyote ambavyo vina umuhimu sawa.

Kwanza, DRC, Rwanda, Uganda na nchi nyingine katika eneo hilo lazima zitie saini
na kutekeleza muundo wa mkataba wa Umoja wa Mataifa haraka iwezekanavyo.
Marekani inaunga mkono misingi katika mkataba huo na juhudi zinazoendelezwa na
Umoja wa Mataifa kupata saini hizo. Hata hivyo, kutia tu saini mkataba hakutoshi.
Wale watakaotia saini lazima watimize ahadi zao kwa vitendo halisi na
vinavyoonekana mashinani, na lazima wawajibike kama wakishindwa kuheshimu
ahadi zao.

Pili, tunahitaji kujaza mapungufu yaliyopo katika mkataba kwa kuweka mchakato
wa kimsingi wa amani kuhusiana na kanuni za mkataba huo. Mchakato huo
unahitaji kujumuisha pande zote husika - siyo tu nchi zilizopo katika eneo la karibu,
lakini pia jamii katika majimbo ya Kivu, jamii za kiraia, na jukumu la jumuiya ya
kimataifa lililofafanuliwa dhahiri. Mchakato wa amani kama huo hautatokea kwa
usiku mmoja, wala hautakuwa rahisi, ndiyo maana Marekani inaunga mkono uteuzi
wa mjumbe wa ngazi ya juu wa Umoja Mataifa ambaye atajitolea kwa dhati kufanya
kazi ngumu ya kuwaleta pamoja wadau husika kuunda mchakato wa amani na
kutekeleza sheria zake hatimaye.

Kama sote tunavyojua, mikataba mingi imetiwa saini katika eneo la Maziwa Makuu
siku zilizopita na haijaheshimiwa au kutekelezwa kwa uaminifu. Kwa hivyo inabidi
tuunde mpango madhubuti wa utekelezaji wa sheria na kutumia vivutio kuhakikisha
kuwa unafuatwa. Kwa mfano, inabidi Umoja wa Mataifa mara kwa mara utoe ripoti
kwa Baraza la Usalama la Umoja wa Mataifa kuhusu utekelezaji wa mkataba huo na
inambidi Katibu Mkuu wa Umoja wa Mataifa Ban Ki-Moon aufuatilie kwa karibu
kuona unatekelezwa. Marekani iko tayari kufanya kazi na wanachama wengine wa
Baraza la Usalama la Umoja wa Mataifa na washirika wetu wa Kiafrika kujadili jinsi
ya kusonga mbele kuhusu DRC.

Na washirika wengine wakuu wa kimataifa pia wana jukumu la kufanya. Benki ya
Dunia, Shirika la Kimataifa la Fedha, Benki ya Maendeleo ya Afrika, Umoja wa Afrika,
na miundo ya Umoja wa Ulaya, miongoni mwa wengine, wote waongeze lengo na
uangalizi wao kwa DRC.

Tatu, Umoja wa Mataifa lazima ukamilishe tathmini yake mpya kuhusu jukumu na
nguvu ya MONUSCO na kutekeleza mabadiliko yanayohitajika kwa muundo wa
ujumbe huo haraka iwezekanavyo. Kwa mfano, ujumbe na nchi ambazo zinachangia
wanajeshi lazima ziwe na uwezo na nia ya kisiasa kulizuia kundi dogo la waasi



kuchukua udhibiti wa mojawapo ya miji mikubwa na yenye idadi kubwa ya watu
huko DRC. Marekani inaunga mkono vikali kujumuishwa kwa brigedi ya uingiliaji ya
kimkoa ndani ya MONUSCO. Tunaamini jeshi mchanganyiko litaweza kuchangia
ujumbe kwa ukamilifu kwa kuhakikisha hatua za uratibu na matumizi bora ya
rasimali zilizopo. Hata hivyo, kuongeza shinikizo la kijeshi si suluhisho la pekee.
Masuluhisho yoyote ya kiusalama lazima yaambatane na mchakato wa amani na
hatua nyingine muhimu za kisiasa.

Nne, na mwisho, kama tutazingatia mwelekeo wa kutumia njia ya kijumla, Serikali
ya DRC lazima itumie mageuzi iliyoyapata kwa awamu kwa kutekeleza mageuzi
yaliyokuwepo kwa muda mrefu na kuonyesha nia kubwa zaidi ya kisiasa na
kujumuisha watu wengine. Na kama tuna nia ya kweli, msaada wa kimataifa
unapaswa ushurutishwe kwa Serikali ya DRC kufanya maendeleo zaidi katika
mageuzi. Jukumu la kimsingi kwa uthabiti na neema huko DRC linategemea serikali
yake mjini Kinshasa. Kama inavyotarajia jumuiya ya kimataifa kutimiza ahadi zake
nchini DRC, jumuiya ya kimataifa ina matarajio sawa kwamba DRC itatimiza ahadi
zake na kutumia michango ya jumuiya ya kimataifa kwa manufaa ya nchi na watu
wake.

Kwetu sisi, kuna maeneo mawili ya kimsingi ambamo lazima mageuzi yafanyike.
Kwanza, Serikali ya DRC inapaswa kubadilisha sekta yake nzima ya usalama, ikiwa
ni pamoja na jeshi, wanajeshi, mfumo wa kisheria, na jeshi la polisi. Hasa, nchi
inahitaji Kongo iongoze mkakati wa mageuzi kwenye sekta ya usalama ambayo
yanaweza kuungwa mkono wa jumuiya ya kimataifa. Pili, DRC inahitaji kupanua
taasisi zake za kidemokrasia kote nchini, ikiwemo kushughulikia masuala muhimu
ya utawala huko mashariki, kama vile mizozo ya ardhi, kurejea kwa wakimbizi,
ulinzi wa jamii za walio wachache, na haja ya mabadiliko ya uchaguzi. Tunakubali
kwamba baadhi ya mageuzi hayo huenda yakachukua muda, lakini dunia inahitaji
kuiona DRC inafanya juhudi za kuanza kuyatekeleza kwa nguvu. Bila ya hatua
ambazo zinaonekana, itakuwa vigumu sana kwa dunia kuendelea na uwekezaji
wake mkubwa huko DRC.

Kupata suluhisho endelevu kwa ukosefu sugu wa uthabiti huko DRC kutaendelea
kuwa changamoto kubwa kwa jumuiya ya kimataifa. Lakini tusiache kuchukua hatua
kwa vile tu ni vigumu, wala tusiiache DRC kwa sababu changamoto zake ni tatanishi.
Kama tuna matarajio madogo, hayo yatathibitika kujitimiza. Lazima tuendelee kuwa
na lengo la juu na kutarajia mengi kutoka kwa washirika wetu wa DRC pamoja na
majirani zake. Ninajua watu wa Kongo ni shujaa na imara. Sote tumeona ushahidi
wa hilo wakati wa shughuli na ziara nyingi ambazo tumefanya nchini humo.
Tusikose nafasi hii ya kujenga kwa msingi wa ujasiri na uimara huo kwa ajili ya hali
njema ya siku za baadaye kwa DRC na watu wake, na kwa hali njema ya siku za
baadaye kwa mataifa ambayo yameizunguka nchi hiyo na bara zima la Afrika kwa
ujumla.



